ԱՄՓՈՓԱԹԵՐԹ N2
«Տեղական տուրքերի և վճարների մասին»,  «Աղբահանության և սանիտարական մաքրման մասին» Հայաստանի Հանրապետության օրենքում լրացում  կատարելու մասին», «Հայաստանի Հանրապետության բյուջետային համակարգի մասին» Հայաստանի Հանրապետության օրենքում լրացում և փոփոխություն կատարելու մասին», «Ավտոտրանսպորտային միջոցների կայանատեղերի տեղական տուրքի մասին» Հայաստանի  Հանրապետության  օրենքում փոփոխություն կատարելու մասին», «Շահութահարկի մասին» Հայաստանի Հանրապետության  օրենքում լրացում կատարելու մասին» Հայաստանի Հանրապետության  օրենքների նախագծերի վերաբերյալ ստացված դիտողությունների և առաջարկությունների, դրանց ընդունման կամ չընդունման վերաբերյալ 
	Առարկության, առաջարկության հեղինակը¸
Գրության ստացման ամսաթիվը, գրության համարը
	Առարկության. առաջարկության բովանդակությունը
	Եզրակացություն
	Կատարված փոփոխությունները

	ՀՀ արդարադատության նախարարության
28.10.2016թ. թիվ 01/14/13768-16 գրություն
	
1. Նախագծի 3-րդ հոդվածում նախատեսված են օրենքում օգտագործվող հիմնական հասկացությունների վերաբերյալ դրույթներ: Այս կապակցությամբ անհրաժեշտ է նկատի ունենալ, որ 3-րդ հոդվածի 1-ին մասի 1-ին և 2-րդ կետերով սահմանված են «Տեղական ինքնակառավարման մարմին» և «Համայնք» հասկացությունները: Այս կապակցությամբ անհրաժեշտ է նկատի ունենալ, որ ՀՀ Սահմանադրության 180-րդ և 181-րդ հոդվածներում ամրագրված են նշված հասկացությունների սահմանումները, ինչպես նաև վերջիններս նախատեսված են «Տեղական ինքնակառավարման մասին» ՀՀ օրենքի դրույթներում, հետևապես նշված հասկացությունները մեկ անգամ ևս սահմանելու անհրաժեշտությունը չկա՝ նկատի ոնենալով «Իրավական ակտերի մասին» ՀՀ օրենքի 42-րդ հոդվածի պահանջները, համաձայն որոնց չի թույլատրվում իրավական ակտում տալ հասկացության սահմանումը, եթե վերջինս այլ ակտերով արդեն սահմանված  և հանրածանոթ է: 
	Ընդունվել է:
	
Նախագծի 3-րդ հոդվածի 1-ին մասի 1-ին և 2-րդ կետերը հանվել են, այն է՝ հանվել են «Տեղական ինքնակառավարման մարմին» և «Համայնք» հասկացությունները:


	
	2. Նախագծի 3-րդ հոդվածի 1-ին մասի 5–րդ կետի համաձայն տեղական տուրք և /կամ/ վճար հաշվարկող և գանձող մարմինը համայնքն է, 6-րդ կետի համաձայն տեղական վճար հաշվարկող և գանձող է՝ համայնքի պատվերով ծառայություններ մատուցող անձը, իսկ 5-րդ հոդվածի 1-ին մասի 2-րդ կետում նշված է տեղական տուրք և /կամ/ վճար գանձող պաշտոնատար անձ: Այս կապակցությամբ հիշյալ դրույթներն անհրաժեշտ է հստակեցնել՝ տեղական տուրք և /կամ/ վճար հաշվարկող և գանձող մեկ միասնական մարմին սահմանելով:

	Ընդունվել է:
	Նախագծի 3-րդ հոդվածի 1-ին մասի նոր խմբագրությամբ  3-րդ կետում հանվել է «և (կամ) վճար» բառերը:
Նախագծի 3-րդ հոդվածի 1-ին մասի նոր խմբագրությամբ  4-րդ կետում լրացվել է «համայնք կամ» բառերը:
1) Նախագծի 3-րդ հոդվածի 1-ին մասի նոր խմբագրությամբ  5-րդ կետում սահմանվել է «Տեղական տուրք և (կամ) վճար հաշվարկող և (կամ) գանձող պաշտոնատար անձ» հասկացությունը:

	
	3. Նախագծի 7-րդ հոդվածում «ֆիզիկական անձի» բառերն անհրաժեշտ է փոխարինել «տեղական տուրք կամ վճար վճարողի» բառերով: 

	Ընդունվել է մասամբ
	Քանի որ տեղական  տուրք և (կամ) վճար վճարող կարող է հանդիսանալ նաև իրավաբանական անձը, ապա7-րդ հոդվածում «ֆիզիկական անձի» բառերից առաջ լրացվել է « տուրք և (կամ) վճար վճարող» բառերը:  

	
	4. Նախագծի 9-րդ հոդվածով սահմանվում են տեղական տուրքերի տեսակները: Այս կապակցությամբ անհրաժեշտ է նկատի ունենալ, որ սեղմված բնական կամ հեղուկացված նավթային գազերի վաճառքի և տեխնիկական հեղուկների վաճառքի թույլտվություններին վերաբերող դրույթները կրկնվում են: Հետևապես հիշյալ դրույթներն անհրաժեշտ է խմբագրել՝ նկատի ունենալով «Իրավական ակտերի մասին» ՀՀ օրենքի 45-րդ հոդվածի պահանջները:
	Ընդունվել է:
	Կատարվել է համապատասխան խմբագրում

	
	5. Նախագծի 10-րդ հոդվածով սահմանվում են տեղական վճարների տեսակները: Այս կապակցությամբ անհրաժեշտ է նկատի ունենալ, որ նախատեսված են տեղական վճարների մի շարք նոր տեսակներ, մասնավորապես՝ համայնքի վարչական տարածքում տոնավաճառներին /վերնիսաժներին/ մասնակցելու թույլտվության համար, մանկապարտեզի ծառայության, արտադպրոցական դաստիարակության հաստատությունների (երաժշտական, նկարչական և արվեստի դպրոցներ և այլն) ծառայությունների, ներհամայնքային հասարակական տրանսպորտից օգտվելու, ներհամայնքային երթուղային տաքսուց օգտվելու,  համայնքի վարչական տարածքում, սակայն համայնքի բնակավայրերից դուրս գտնվող հանրային հանգստի վայր կահավորված տարածքում ընտանեկան կամ գործնական միջոցառումներ անցկացնելու համար, կենտրոնացված ջեռուցման համար գանձվող տեղական վճարներ: Նշված տեղական վճարների տեսակները հանդիսանում են առևտրային և ոչ առևտրային կազմակերպությունների կամ ոչ համայնքային կազմակերպության կամ անհատ ձեռնարկատիրոջ կամ ֆիզիկական անձանց կողմից մատուցված կամ իրականացվող ծառայություններ: Վերջիններս համարվում են այդ կազմակերպությունների և անձանց կողմից մատուցվող ծառայություններ, իսկ ստացած եկամուտները՝ վերջիններիս ստացած եկամուտներ (որոնց հարկման առանձնահատկությունները սահմանված են ՀՀ հարկային օրենսդրությամբ): Այս կապակցությամբ անհրաժեշտ է նկատի ունենալ նաև «տեղական վճար» հասկացության սահմանումը՝ նախագծի 3-րդ հոդվածի 1-ին մասի 4-րդ կետի համաձայն տեղական վճար է համարվում տեղական ինքնակառավարման մարմինների սեփական լիազորությունների շրջանակներում  համայնքի կողմից կամ համայնքի պատվերով մատուցված ծառայությունների համար գանձվող պարտադիր գանձույթը: Այս սահմանման տրամաբանությունը չի համապատասխանում նշված տեղական վճարների նոր տեսակների սահմանմանը: Միաժամանակ  տեղական տուրքերի և վճարների դրույքաչափերի բարձրացման և դրանց նոր տեսակների սահմանման հարցերն անհրաժեշտ է դիտարկել ՀՀ կառավարության կողմից տարվող քաղաքականության պահանջների լույսի ներքո, համաձայն որոնց տնտեսվարողների համար հարկային բարենպաստ դաշտի ստեղծումը հանդիսանում է պետության գերակա խնդիրներից մեկը, ինչն ամրագրված է նաև ՀՀ  կառավարության գործունեության ծրագրում: Այդ նպատակին էր միտված նաև ՀՀ Հարկային օրենսգրքով նախատեսվող ավելացված արժեքի հարկի շեմը մոտ երկու անգամ իջեցնելը: Ելնելով վերոնշյալից տեղական վճարների նոր տեսակներ սահմանելու հետ կապված դրույթներն անհրաժեշտ է վերանայել:
	Չի ընդունվել:
	“Տեղական տուրքերի և վճարների մասին” ՀՀ գործող օրենքի և նոր օրենքի նախագծի տեղական տուրքերի դրույքաչափերի համեմատական վարլուծությունը ցույց է տալիս, որ գործող օրենքով սահմանված տուրքերը ըստ էության չեն ավելացվել, միայն մի դեպքում՝ նախագծի 12-րդ հոդվածի, 1-ին մասի, 1-ին կետի “բ” ենթակետի վերջին պարբերությունում առաջարկվել է ավելի արդյունավետ տարբերակ:
Նախագծի գնահատելի առավելություններից է հանդիսանում տուրքերի դրույքաչափերի հաշվարկման մոտեցումները՝ սահմանված նախագծի 12-րդ հոդվածի 2, 3, և 4-րդ մասերով, այն է՝
«2. Սույն հոդվածով սահմանված դրույքաչափերը գյուղական բնակավայրերում՝ համայնքի ավագանու որոշմամբ, կարող են հաշվարկվել 0.5 կամ 0.75 գործակիցների կիրառմամբ, բացառությամբ սույն հոդվածի 4-րդ մասով սահմանված դեպքերի:
3. Սույն հոդվածով սահմանված դրույքաչափերը քաղաքային բնակավայրերում՝ համայնքի ավագանու որոշմամբ, կարող են սահմանվել 1.5, իսկ Երևան քաղաքում 3.0 անգամ ավելի, բացառությամբ 1-ին մասի 1-ին, 2-րդ և 3-րդ կետերի, ինչպես նաև 9-րդ և 11-րդ կետերի ենթակետերով սահմանված՝ մինչև 26 քմ տարածք զբաղեցնող հիմնական և ոչ հիմնական շինությունների ներսում կազմակերպման դեպքերում:
4. Սույն հոդվածի 1-ին մասի 1-ին, 2-րդ և 3-րդ կետերով սահմանված դրույքաչափերը Հայաստանի Հանրապետության կառավարության սահմանած ցանկում ընդգրկված սահմանամերձ, լեռնային և բարձրլեռնային համայնքներում հաշվարկվում են 0.3, գյուղական այլ բնակավայրերում` 0.5, քաղաքային այլ բնակավայրերում` 1.0-ից 3.0, իսկ Երևան քաղաքում` 7.0 գործակիցների կիրառմամբ»:
Մասնավորապես այն մտահոգությունը, որ դրույքաչափերը աճել են, փարատվում են վերոնշյալ մասերով սահմանված մոտեցումների շնորհիվ և գյուղական բնակավայրերում՝ համայնքի ավագանու որոշմամբ, դրույքաչափերը կարող են հաշվարկվել 0.5 կամ 0.75 գործակիցների կիրառմամբ, իսկ   համայնքի ավագանին կարող է սահմանել դրույքաչափի նկատմամբ:
Նշենք նաև, որ միջազգային փորձը ցույց է տալիս, որ 0 դրույքաչափ (ինչպես առկա է գործող օրենքում) տուրքերի և վճարների հաշվարման համար չի կիրառվում, այլ կիրառվում է նվազեցնող գործակիցների և (կամ) արտոնությունների կիրառման մոտեցում և այն դեպքում, երբ համայնքի բնակչությունը կամ առանձին սոցիալական խմբեր վճարունակ չեն, ապա միայն նրանց նկատմամբ է կիրառվում վերոնշյալ մոտեցումը:
Ինչպես նշեցինք, նախագծով տուրքերի դրույքաչափերի ավելացման մոտեցում կիրառված չէ, այլ փոխվել է հաշվարկելու մեխանիզմները կամ մոտեցումները, մի կողմից բարձրացնելու ավագանու դերակատարությունը տուրքեր և վճարների սահմանաչափեր սահմանելու համար, մյուս կողմից նվազեցնող գործակիցներ կիրառելու և  (կամ) սոցիալական առանձին խմբերի համար արտոնություններ կիրառելու մոտեցումը:
Ինչ վերաբերում է տեղական վճարների նոր տեսակների սահմանմանը, ապա ուսումնասիրվել է մոտ 50 բնակավայրերում  (քաղաքային և գյուղական՝ հարթավայրային, լեռնային և նախալեռնային գոտիներում), որտեղ գործնականում կիրառվող վճարների տեսակներն են սահմանված նախագծում:

	
	6. Նախագծի 9-րդ հոդվածի 1-ին մասի 8-րդ կետում նշված «որոշակի վայր» ձևակերպումն անորոշ է և պարզ չէ այն «վայրը», որտեղ պետք է մանրածախ առուվաճառք իրականացվի:
	Ընդունվել է:
	Նախագծի 9-րդ հոդվածի 1-ին մասի 8-րդ կետում «որոշակի» բառը փոխարինվել է «համայնքի ավագանու կողմից սահմանված» բառերով:

	
	7. Նախագծի 10-րդ հոդվածի 1-ին մասի 4-րդ կետում պարզ չէ, թե խոսքն ինչ  «նմանատիպ այլ աշխատանքների» մասին է: Հստակեցման կարիք ունեն նաև նույն հոդվածի 5-րդ կետի մրցույթներին վերաբերող դրույթները:
	Ընդունվել է մասամբ: 
	Նախագծի 10-րդ հոդվածի 1-ին մասի 5-րդ կետին վերաբերող առաջարկությունը հստակ ձևակերպված չէ
Նախագծի 10-րդ հոդվածի 1-ին մասի 4-րդ կետում հանվել է «նմանատիպ այլ» բառերը: 

	
	8. Նախագծի 10-րդ և 13-րդ հոդվածներում նախատեսված են «համայնքային վճար», «փոխհատուցման վճար» հասկացությունները: Այս կապակցությամբ անհրաժեշտ է հստակեցնել, թե խոսքն ինչ վճարների մասին է:
	Չի ընդունվել:

	Օրենքի նախագծում տեղական վճարների սահմանման 2 մոտեցում է կիրառվել, մասնավորապես՝ տեղական վճարները հաշվարկվում են այնպես, որ փոխհատուցվեն (փոխհատուցման վճար) համայնքի կամ համայնքի պատվերով ծառայություններ մատուցող անձի կողմից կատարված աշխատանքները, իսկ տեղական վճարների սահմանման երկրորդ մոտուցումն այն է, որ այդ վճարների դրույքաչափերը սահմանված են համապատասխան օրենքով: Համայնքային վճարը՝ դա տեղական վճարի տեսակ է՝ ինչպես նախագծում ներկայացված մյուս տեսակները, մեկ բացառությամբ՝ այս վճարի հաշվարկման հիմքում դրված է հաշվառված համայնքի բնակիչը:

	
	9. Նախագծի 12-րդ հոդվածի 1-ին մասի 2-րդ կետում «դեպքերի/» բառից հետո անհրաժեշտ է լրացնել «թույլտվության» բառը՝ նկատի ունենալով, որ խոսքը պետք է գնա հիշյալ կետով սահմանվող աշխատանքների թույլտվության մասին:
	Ընդունվել է:
	Նախագծի 12-րդ հոդվածի 1-ին մասի 2-րդ կետում «դեպքերի» բառից հետո լրացվել է «թույլտվության» բառը:

	
	10. Նախագծի 18-րդ հոդվածում նախատեսված են դրույթներ օրենքը խախտելու համար սահմանվող պատասխանատվության մասին, մասնավորապես՝ «օրենքի խախատումն առաջացնում է պատասխանատվություն՝ Հայաստանի Հանրապետության օրենսդրությամբ սահմանված կարգով»: Այս կապակցությամբ հիշյալ դրույթներն անհրաժեշտ է խմբագրել՝ «օրենսդրությամբ» բառը փոխարինելով «օրենքով» բառով՝ նկատի ունենալով «Իրավական ակտերի մասին» ՀՀ օրենքի 9-րդ հոդվածի 4-րդ մասի պահանջները, համաձայն որոնց բացառապես ՀՀ օրենքներով են սահմանվում պատասխանատվության տեսակները, չափերը, պատասխանատվության ենթարկելու կարգը: Անհրաժեշտ է նկատի ունենալ նաև «Իրավական ակտերի մասին» ՀՀ օրենքի 68-րդ հոդվածի 2-րդ մասի պահանջները, համաձայն որոնց անձինք կարող են ենթարկվել պատասխանատվության միայն օրենքով նախատեսված դեպքերում, կարգով և չափով:
	Ընդունվել է:
	Նախագծի 18-րդ հոդվածում «օրենսդրությամբ» բառը փոխարինվել է «օրենքով» բառով:

	
	11. Նախագծի 2-րդ հոդվածի 2-րդ մասի կապակցությամբ անհրաժեշտ է նկատի ունենալ, որ քանի որ իրավական ակտում նախատեսված են ծավալուն փոփոխություններ, հետևապես իրավական ակտը ամբողջությամբ շարադրվում է նոր խմբագրությամբ և վերջինիս ուժը կորցրած ճանաչելու անհրաժեշտությունը բացակայում է, հետևապես անհրաժեշտ է նախագծի 2-րդ հոդվածի 2-րդ մասից հանել օրենքն ուժը կորցրած ճանաչելու հետ կապված դրույթները՝ նկատի ունենալով «Իրավական ակտերի մասին» ՀՀ օրենքի 70-րդ հոդվածի պահանջները:
	Ընդունվել է 
	Առաջարկվող փոփոխությունը կատարվել է 

	
	2. «Հայաստանի Հանրապետության բյուջետային համակարգի մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի նախագծի 
      1/ 1-ին հոդվածում «/այսուհետ՝ օրենք/» բառերն անհրաժեշտ է հանել՝ նկատի ունենալով, որ նախագծով միայն մեկ փոփոխություն է նախատեսված և օրենքի այլ դրույթներին անդրադարձ չկա և հետևապես օրենքը հիշատակելու անհրաժեշտությունը բացակայում է:
	Ընդունվել է 
	Առաջարկվող փոփոխությունը կատարվել է 

	
	     2/ Նախագծի 1-ին հոդվածով նախատեսված է «ա/»ենթակետը հանել: Այս կապակցությամբ անհրաժեշտ է նկատի ունենալ «Իրավական ակտերի մասին» ՀՀ օրենքի 70-րդ հոդվածի 2-րդ մասի 4-րդ կետի պահանջները, համաձայն որոնց ենթակետը ոչ թե հանվում է, այլ ուժը կորցրած ճանաչվում: Հետևապես հիշյալ դրույթներն անհրաժեշտ է խմբագրել և համապատասխանեցնել  «Իրավական ակտերի մասին» ՀՀ օրենքի 70-րդ հոդվածի 2-րդ մասի 4-րդ կետի պահանջներին:
	Ընդունվել է 
	Առաջարկվող փոփոխությունը կատարվել է 

	
	Փաթեթով ներկայացված հարակից օրենքների նախագծերը համապատասխանում են օրենսդրությանը:
	Ընդունվել է ի գիտություն
	

	ՀՀ տնտեսական զարգացման և ներդրումների նախարարության
 գրություն (ստացված աշխատանքային կարգով)
	1. [bookmark: _GoBack]«Տեղական տուրքերի և վճարների մասին» Հայաստանի Հանրապետության  օրենքի նախագծի (այսուհետ` Նախագիծ) 12-րդ հոդվածի 1-ին մասի 1-ին կետի բ ենթակետի վերջին պարբերությամբ 1001-ից մինչև 3000 քառակուսի մետր ընդհանուր մակերես ունեցող նոր շենքերի, շինությունների (ներառյալ` ոչ հիմնական) շինարարության (տեղադրման) թույլտվության համար տեղական տուրքի դրույքաչափը սահմանվել է 100000 դրամ` գործող 50000 դրամ առավելագույն շեմի փոխարեն: Հաշվի առնելով նաև Նախագծի 12-րդ հոդվածի 4-րդ մասը, համաձայն որի դրույքաչափը Երևան քաղաքում հաշվարկվում է 7.0 գործակցի կիրառմամբ, այն կկազմի 700.000 դրամ` ներկայիս 350.000 դրամի փոխարեն: Տվյալ փոփոխությունն ուղղակի բացասական ազդեցություն կունենա ՀՀ դիրքի վրա Համաշխարհային բանկի «Գործարարությամբ զբաղվելը» զեկույցի «Քաղաքաշինական թույլտվություններ» ցուցիչի մասով: Տվյալ ազդեցության թվային գնահատականը ներկա դրությամբ հնարավոր չէ տալ` հաշվի առնելով, որ զեկույցը հարապարակվել է 26.10.2016 թվականին և «Գործարարությամբ զբաղվելը» հաշվիչը դեռևս առկա չէ: Միաժամանակ, այս համատեքստում, պետք է նկատի առնել նաև այն հանգամանքը, որ այս տարվա զեկույցի տվյալներով ՀՀ-ն հետ նահանջ է գրանցել քաղաքաշինական թույլտվություններ ցուցիչի մասով 3 կետով:
	Ընդունվել է 
	1001-ց մինչև 3000 քառակուսի մետր ընդհանուր մակերես ունեցող նոր շենքների, շինությունների համար սահմանվել է գործող օրենքի առավելագույն շեմը՝ այն է 50000 դրամ, իսկ 3001-ից ավելի քմ ունեցողների համար գործող օրենքի առավելագույն շեմը՝ այն է 100000 դրամ: 

	
	2. Առաջարկում ենք հանրային սննդի և առևտրի օբյեկտներին 24:00-ից հետո աշխատելու թույլտվության համար տեղական տուրքը սահմանել երկշեմ, մասնավորապես` 
ա. մինչև 50 քառակուսի մետր և դրանից ավել ընդհանուր մակերես ունեցող առևտրի օբյեկտների համար,
բ. մինչև 26 քառակուսի մետր և դրանից ավել ընդհանուր մակերես ունեցող հանրային սննդի օբյեկտների համար:
Ընդ որում վերը նշված փոքր օբյեկտների համար սահմանելով շահագործման տուրքի ավելի ցածր դրույքաչափեր համապատասխանաբար Նախագծով առաջարկվող հիսուն և հարյուր հազար դրամի փոխարեն: 
	Ընդունվել է մասամբ
	Երկշեմ տարանջատում չի նախատեսվել, սակայն նախատեսվել է  դրույքաչափերի շեմերի նվազեցում:

	
	3. Նախագծով որպես տեղական տուրքի տեսակ է սահմանվել համայնքի վարչական տարածքում մարդատար-տաքսու ծառայություն իրականացնելու թույլտվություն ձեռք բերելը, որի դրույքաչափը սահմանված չէ: 
Միևնույն ժամանակ.
ա. «Պետական տուրքի մասին» ՀՀ օրենքով Ֆիզիկական անձանց կողմից մարդատար-տաքսի մեկ ավտոմոբիլով ուղևորափոխադրումների կազմակերպման համար, ըստ հայտատու ֆիզիկական անձի հաշվառման վայրի, ամսական պետական տուրքը գանձվում է Երևան քաղաքում 12000 դրամ, այլ քաղաքներում 8000 դրամ, այլ վայրերում 5000 դրամ, սահմանամերձ գյուղերում 4000 դրամ: 
բ. Առաջարկվող խմբագրությամբ ստացվում է, որ մի քանի համայնքների վարչական տարածքում մարդատար-տաքսու ծառայություն իրականացնելու դեպքում անհրաժեշտ են այդ համայնքներից յուրաքանչյուրում ստացված թույլտվություններ: 
գ. Չկան գործուն մեխանիզմներ, թե ինչպես պետք է վերահսկվի, որ մեկ համայնքի վարչական տարածքում թույլտվություն ստացած վարորդը ծառայություն չմատուցի այլ վայրերում, եթե չունի համապատասխան թույլտվություն:
դ. Միևնույն ծառայության իրականացման համար, ըստ էության, սահմանվում է կրկնակի տուրք:
Հաշվի առնելով վերոգրյալը` առաջարկում ենք նշված տուրքը հանել:

	Չի ընդունվել 
	Թույլտվություն ձեռք բերելու համար դրույքաչափը լրացուցիչ սահմանվել է նախագծի 12-րդ հոդվածում: Քննարկվող տեղական տուրքը պրակտիկ կիրառվում է ՀՀ քաղաքային բնակավայրերում  տարիներ շարունակ և հանդիսանում է համայնքային բյուջեի առանցքային եկամտի աղբյուր: Օրինակ Կապան համայնքում տարեկան  կազմել է 1մլն 200 հազար դրամ, Երևան քաղաքում 1 միլիոն 240 հազար դրամ, Արտաշատ համայնքում 315 հազար դրամ և այլն:

	
	4. Տեղական վճարների դրույքաչափերից շատերի համար հստակ մեծություն նշված չէ` դրա սահմանման իրավասությունը վերապահելով ավագանիներին: Վճարի չափի սահմանման գործընթացի թափանցիկությունն և ընկալելիությունն ապահովելու նպատակով` առաջարկում ենք սահմանել տեղական վճարների դրույքաչափերի առավելագույն շեմեր և հաստատել դրանց հաշվարկի գնագոյացման մեթոդաբանությունը:
	Չի ընդունվել:
	Ավագանիներին ուղեցույցների տեսքով կտրամադրվի տեղական վճարների հաշվարկման մեթոդաբանությունը, որը և կսահմանի “տեղական վճարի մեծության ձևավորման բաղադրիչների մասին մանրամասն” տեղեկատվություն:

	Երևանի քաղաքապետարան
03.11.2016թ.
թիվ 01/7-74170հ գրություն
	1. Օրենքի 9-րդ հոդվածի 1-ին մասի 14-րդ կետը և 12-րդ հոդվածի 1-ին մասի 13-րդ կետը «գովազդների թույլտվությունների» բառերից հետո լրացնել «(բացառությամբ՝ Երևանի համայնք)» բառերը
	Ընդունվել է
	Առաջարկվող լրացումը կատարվել է

	
	2.Օրենքի 11-րդ և 13-րդ հոդվածների 1-ին մասերից հանել «առնվազն 10 աշխատանքային օր» բառերը:
	Ընդունվել է
	Առաջարկվող փոփոխությունը կատարվել է 

	
	3.Նախագծի 9-րդ հոդվածի 1-ին մասի 8-րդ կետից առաջարկում եմ հանել «համայնքի ավագանու կողմից սահմանված վայրերում» բառերը:
	Ընդունվել է 
	Առաջարկվող փոփոխությունը կատարվել է 

	
	4.Նախագծի 9-րդ հոդվածի 1-ին մասի 13-րդ կետում «ավագանու որոշմամբ սահմանված» բառերից հետո առաջարկում եմ լրացնել «կարգին համապատասխան» բառերը:
	Ընդունվել է 
	Առաջարկվող լրացումը կատարվել է 

	
	5.Նախագծի 9-րդ հոդվածի 1-ին մասի 14-րդ կետը և 12-րդ հոդվածի 1-ին մասի 14-րդ կետը «գովազդների թույլտվությունների» բառերից առաջարկում եմ  լրացնել «բացառությամբ Երևան քաղաքի» բառերով:
	Ընդունվել է 
	Առաջարկվող լրացումը կատարվել է 

	
	6.Նախագծի 9-րդ հոդվածի 1-ին մասի 15-րդ կետում «օգտագործելու» բառից հետո առաջարկում եմ լրացնել «այդ թվում ֆիրմային անվանման մեջ օգտագործելու» բառերը:
	Ընդունվել է 
	Առաջարկվող լրացումը կատարվել է 

	
	7.Նախագծի 9-րդ հոդվածի 1-ին մասի 16-րդ կետով սահմանվել է համայնքի տարածքում մարդատար տաքսու ծառայություն իրականացնելու համար տեղական տուրքի տեսակ, սակայն 12-րդ հոդվածով սահմանված չէ տվյալ տուրքի դրւոյքաչափը:
	Ընդունվել է 
	Նախագծի 12-րդ հոդվածը լրացվել է:

	
	8.Նախագծի 12-րդ հոդվածի 1-ին մասի 14-րդ կետը լրացնել նոր ենթակետով ՝ սոցիալական գովազդի համար սահմանելով 0 դրույքաչափ հաշվի առնելով 07.06.2016թ. ընդունված ՀՕ-96 օրենքը: 
	Ընդունվել է 
	Առաջարկվող լրացումը կատարվել է

	
	9.Նախագծի 12-րդ հոդվածի 3-րդ և 5-րդ մասերից առաջարկում եմ  հանել «մինչև 26 քմ տարածք զբաղեցնող հիմնական և ոչ հիմնական շինությունների ներսում կազմակերպման դեպքերում» բառերը: 
	Ընդունվել է
	Առաջարկվող խմբագրումը կատարվել է

	
	10.Նախագծի 12-րդ հոդվածի 3-րդ և 6-րդ մասերի «11» թիվը առաջարկում եմ փոխարինել «12» թվով:
	Ընդունվել է
	Առաջարկվող խմբագրումը կատարվել է

	
	12.«Հայաստանի Հանրապետության բյուջետային համակարգի մասին» ՀՀ օրենքի նախագիծը առաջարկում եմ հանել շրջանառությունից:
	Ընդունվել է
	Նախագիծը հանվել է փաթեթից:



      
                       ՀՀ տարածքային կառավարման և զարգացման նախարար                                            Դ. Լոքյան               

